
Shri Chidambareshvaravandana Stava

శ్రీచిదమ్బరేశ్వరవన్దనస్తవః  

వన్దే శమ్భుముమాపతిం సురగురుం వన్దే జగత్కారణం
వన్దే పన్నగభూషణం మృగధరం వన్దే పశూనాం పతిమ్ ।

వన్దే సూర్యశశాఙ్కవహ్నినయనం వన్దే ముకున్దప్రియం 
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥ ౧॥

వన్దే సర్వజగద్విహారమతులం వన్దే కరిత్వగ్ధరం
వన్దే దేవశిఖామణిం శశినిభం వన్దే హరేర్వల్లభమ్  ।

వన్దే పర్వతకన్యకార్ధవపుషం  వన్దే పరం చిన్మయం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥౨॥

వన్దే వ్యోమసభాపతిం నటపతిం వన్దేఽర్కదన్తాపహం
వన్దే నిర్మలమాదిభూతమనిశం వన్దే మఖధ్వంసినమ్ ।

వన్దే నిత్యమగేన్ద్రజాప్రియకరం   వన్దేఽతిశాన్తాకృతిం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥ ౩॥

వన్దే భూరథమమ్బుజాక్షవిశిఖం వన్దే త్రయీవాజినం
వన్దే శైలశరాసనం  ఫణిగుణం వన్దేఽబ్ధితూణీరకమ్   ।

వన్దే పద్మజసారథిం పురహరం వన్దే మహాభైరవం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥ ౪॥

వన్దే పఞ్చముఖామ్బుజం త్రిణయనం  వన్దే లలాటేక్షణం
వన్దే వ్యోమకచం జటాసుమకుటం వన్దేఽబ్జగఙ్గాధరమ్    ।

వన్దే మారహరం త్రిపుణ్డ్రనిటిలం   వన్దేఽష్టమూర్త్యాత్మకం 
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥ ౫॥

వన్దే రాజతపర్వతాగ్రనిలయం  వన్దే సురాధీశ్వరం
వన్దే నిర్గుణమప్రమేయమమలం   వన్దే యమద్వేషిణమ్ ।

వన్దే కుణ్డలిరాజకుణ్డలధరం   వన్దే సహస్రాననం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥౬॥

వన్దేఽనన్తరవిప్రకాశమగుణం   వన్దేఽన్ధకస్యాన్తకం 
వన్దే పద్మజవిష్ణుగర్వకులిశం  వన్దే దయామ్భోనిధిమ్ ।

వన్దే చిత్సభమీశ్వరం సురనుతం వన్దే త్రిమూర్త్యాత్మకం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥ ౭॥

వన్దేఽపస్మృతిశిక్షకం  విషహరం వన్దే మృడం ధూర్జటిం
వన్దే విప్రవరైస్సుపూజితపదం   వన్దే భవోత్తారకమ్ ।

వన్దే ధర్మముఖార్థదం  శ్రుతినుతం  వన్దే గురూణాం గురుం
వన్దే భక్తజనాశ్రయఞ్చ   వరదం వన్దే శివం శఙ్కరమ్ ॥౮॥

శార్దూలాఙ్ఘ్రిమహర్షిణా    విరచితం సఙ్కీర్తయేద్వన్దన -
స్తోత్రం  తద్గతనామభిర్యజతి  యశ్శమ్భుం సభాయాః పతిమ్ ।

సన్ధ్యాసు  ప్రతివాసరం  సునియతో ధర్మాది సత్సమ్పదో
లబ్ధ్వేహేన్దుకలాధరస్య   సచివో భూత్వా స చ క్రీడతి  ॥౯॥

ఇతి శ్రీవ్యాఘ్రపాదమునీన్ద్రవిరచితః    శ్రీచిదమ్బరేశ్వరవన్దనస్తవః    సమ్పూర్ణః  ।
(Verses 1-5 follow shivastutiH vande shivaM

Rest differ so this may be included as a separate. )

